
CAPÍTULO I. LOCAL SOCIAL. COMUNICACIÓN INTERNA. CONTACTO. CONTA BANCARIA. INGRESOS
Artigo 1. Local social. Comunicación interna
1.1. Establécese como local social da---------------------------

2. Toda a comunicación interna da Asociación e nomeadamente a da Xunta Directiva cos Socios realizarase a través de Internet e do correo electrónico. A Xunta Directiva facilitará aos Socios que a requiran información sobre: 
a) Función dos cargos da Xunta, os nomes das persoas que os detentan e os datos para contactar con elas.

b) Admisión de novos Socios
c) Procedemento de solicitude e admisión de novos Socios.

d) Procedemento de baixa de Socios.

e) Convocatoria das asembleas xerais.

f) Actas e acordos que se tomen na Asemblea Xeral ou por parte da Xunta Directiva.

g) Actividades propias ou alleas relacionadas coa finalidade da Asociación

h) Incidencias ou cambios imprevistos
1.3. Todas as comunicacións da Asociación cara aos Socios realizaranse por correo electrónico e aquelas que precisaren dunha resposta terán un prazo de confirmación de 24 horas a contar desde a recepción do correo polo Socio.
Artigo 2. Contacto para novos Socios e/ou incidencias

2.1. Toda persoa que desexe facer parte de, -------------------------------------, debe dirixirse a calquera dos membros da Xunta Directiva, ou a calquera Socio da Asociación que à súa vez ha de facilitar o contacto con algún dos membros da dita Xunta Directiva.

2.2. Todo Socio que sexa consultado, por terceiras persoas non socias sobre o proceso de solicitude de admisión como Socio na Asociación deberá remitir o solicitante a algún dos membros da Xunta Directiva.

2.3. A Xunta Directiva tramitará as novas solicitudes de admisión e fornecerá a información necesaria a toda persoa interesada en coñecer os obxectivos, funcionamento e actividades da Asociación.

2.4. Aliás, a Xunta Directiva rexistrará no arquivo informático destinado para tal fin todas as preguntas, informacións, queixas ou incidencias que se lle fagan chegar, sempre que estas veñan por escrito (físico ou virtual), onde deberá figurar o nome e apelidos da persoa interesada.

2.5. Os nomes das persoas que fan parte da Xunta Directiva, cargos que ocupan e forma de contacto estará ao dispor de todos os Socios e dos posíbeis candidatos solicitándoa no correo electrónico da Asociación amorangueira@gmail.com.

Artigo 3. Conta bancaria. Ingresos Socios

3.1. A Asociación dispón dunha conta bancaria a través da cal han de se realizar as transaccións económicas, quer entre Socios e Asociación quer entre Asociación e provedores. Excepcionalmente poderán realizarse directamente de caixa coa autorización da Xunta Directiva.

3.2. A dita conta bancaria está aberta en Triodos Bank e é a seguinte:

Triodos Bank ----------------------------------
3.3. Calquera ingreso realizado polos Socios deberá especificar nome e apelidos do Socio ben como o concepto polo cal se realiza.
CAPÍTULO II. ADMISIÓN E BAIXA DE SOCIOS
Artigo 4. Socios de pleno dereito e Socios colaboradores
4.1. Establécense dous tipos de Socios:
a) Socios de pleno dereito, que terán todos os dereitos e obrigas que están fixados nos estatutos sociais e no regulamento de réxime interno.
b) Socios colaboradores, que, sen teren os dereitos e obrigas dos Socios de pleno dereito, colaboran voluntariamente cos fins da Asociación.
4.2. Será considerado Socio de pleno dereito toda persoa que cumpra cos requisitos establecidos no Artigo 5. Existen dúas categorías de Socio de pleno dereito no tocante à cota que hai que pagar: individual e familiar.

4.3. Será considerado Socio colaborador toda persoa que cumpra todos estes requisitos:

a) Realizar unha solicitude à Xunta Directiva expresando a súa vontade de ser Socio colaborador
b) Obter o acordo favorábel desta. Cando a colaboración teña unha especial transcendencia para a Asociación, o acordo de admisión será tomado pola Asemblea Xeral.
c) Colaborar coa Asociación quer coa súa actividade persoal, quer coa súa contribución económica ou doutro tipo, para os fins e obxectivos da Asociación.
O Socio colaborador pode perder a condición de tal en calquera destes dous casos:

a) Cando realice actos ou omisións que prexudiquen ou poidan danar ou distorcer os obxectivos e fins da Asociación. O acordo de perda da condición de Socio colaborador será tomado pola Xunta Directiva ou, cando fose admitido pola Asemblea Xeral, o acordo da perda de condición será tomado por este órgano. En calquera caso o acordo será comunicado de forma fidedigna ao Socio, de conformidade cos procedementos de comunicación establecidos con carácter xeral para a Asociación.
b) Ou ben por renuncia voluntaria do mesmo comunicada en debida forma á Xunta Directiva, de conformidade cos procedementos aludidos no apartado anterior.
As actividades e actuacións dos Socios colaboradores fican submetidas a estas regras:

a) Non poderán realizar actos, actividades, contratos (quer gratuítos, quer onerosos) en nome da Asociación, fóra que exista autorización expresa e escrita da Xunta Directiva ou Asemblea Xeral.

b) Poderán asistir ás Asembleas que teñan relación coa contribución que achegan á Asociación, e farano con voz mais sen voto. Tamén poderán asistir ás reunións informativas e de actividade, e igualmente farano con voz mais sen voto.
Artigo 5. Procedemento de admisión de Socios de pleno dereito
5.1 Fíxase en 40 o número de Socios de pleno dereito, a fin de a Asociación poder funcionar dunha maneira eficaz e impecábel en relación aos obxectivos e fins para os cales naceu. Todo isto sen prexuízo de que, unha vez que se cubra o cupo de 40 Socios de pleno dereito, no caso de existiren como mínimo cinco persoas máis que solicitasen ser Socias de pleno dereito á Xunta Directiva (e recollidas estas solicitudes polo Secretario/a en lista de espera), poidan fundar unha nova asociación con idénticos fins e obxectivos. Neste caso a AMorangueira comprométese a ofrecer e facilitar a estas persoas a creación desta nova asociación achegando o saber adquirido coa experiencia vivida até ao momento en que se funde a mesma. Esta axuda irá referida a trámites administrativos, redacción de documentos fundacionais, provedores, etc. Todos isto contempláse sen prexuízo de que non exista límite numérico de Socios colaboradores.
5.2. Para a admisión de novos Socios de pleno dereito establécese un período de proba de tres meses transcorrido o cal ben a Asociación como o novo Socio poden decidir a súa baixa, con dereito á devolución íntegra da cuota anual obrigatoria. Este período de proba servirá para que o novo Socio coñeza como funciona a Asociación e decida a súa permanencia; tamén durante estes tres meses a Asociación terá marxe para coñecer o novo Socio e comprobar o seu grau de compromiso cos fins e obxectivos da Asociación.
5.3. Toda persoa que desexe facer parte de AMorangueira debe seguir os seguintes pasos, na orde en que aparecen enumerados:

5.3.1. Contactar con algún membro da Xunta Directiva (conforme ao Artigo 2 deste Regulamento de réxime interno).

5.3.2. Solicitar ao dito membro unha copia dos seguintes documentos:

- Estatutos sociais da Asociación

- Regulamento de réxime interno da Asociación

- Modelo de solicitude de admisión como Socio
- Modelo de solicitude de baixa como Socio
Os ditos documentos serán entregados na súa versión máis actualizada, aquela que estea en vigor no momento da solicitude.

5.3.3. Ler, comprender e aceptar os documentos anteriormente citados, entendéndose, por tanto, que se o solicitante indica o seu desexo de ingresar na Asociación, cumpriu os requisitos sinalados e acepta o cumprimento dos mesmos.
5.3.4. Cubrir a solicitude de admisión e entregala á Xunta Directiva, tal como se indica no Artigo 21 dos Estatutos sociais.

5.3.5. A Xunta Directiva comunicará ao candidato a súa decisión vía correo electrónico nun prazo máximo de dez días hábiles; o candidato dispón á súa vez de dez días hábiles desde o día seguinte á recepción deste correo electrónico para responder e ingresar as cuotas obrigatorias que lle sexan requiridas tendo en conta as súas características (Socio individual, familiar, familiar monoparental) na conta bancaria da Asociación (Artigo 3 deste Regulamento de réxime interno).

5.3.6. Unha vez a Xunta Directiva confirme o ingreso da cuota, o candidato será oficialmente considerado Socio e poderá iniciar a actividade como tal na Asociación.

5.3.7. A condición de Socio será unicamente aplicada á persoa que se inscriba como tal e/ou á unidade familiar inmediata (Socio, cónxuxe e fillos) segundo corresponda á categoría concreta de Socio (individual ou familiar). En ningún caso está permitido o uso da condición de Socio para que unha terceira parte, allea á Asociación, se beneficie dela. 
Artigo 6. Procedemento de baixa de Socios de pleno dereito
6.1. Todo Socio de pleno dereito que desexe darse de baixa de forma voluntaria debe encher o documento de solicitude de baixa e facelo chegar á Xunta Directiva. Calquera Socio pode darse voluntariamente de baixa na Asociación sen retribución da cuota anual ordinaria (fóra do prazo de tres meses de proba).
6.2. Se un Socio que se deu de baixa quer voltar, a Xunta Directiva estudará o seu caso e tomará unha decisión ao respecto dependendo da disponibilidade de prazas, xa que o máximo de Socios de pleno dereito está fixado en 40.
6.3. Transcorridos seis meses da alta do Socio a Xunta Directiva revisará se este está a facer uso da súa condición de asociado, participando nas asembleas xerais, reunións de pedidos de produtos e reunións informativas e de actividade, organización de actividades, etc. A Xunta Directiva porase en contacto con aqueles Socios que non fagan uso da súa condición e convidaraselles a ofrecer a súa praza a outras persoas que estean interesadas. Esta decisión tomarase en Asemblea Xeral Extraordinaria, celebrada  semestralmente, ou na Asemblea Xeral Ordinaria.
6.4. Chegado o caso de que por separación, divorcio, ou outras circunstancias familiares, dúas persoas que antes funcionaban como Socio familiar soliciten facelo como Socio individual, a Asemblea Xeral estudará cada caso en concreto e decidirá por maioría a resolución que se haberá de tomar.
6.5. O Socio de pleno dereito pode perder a condición de tal en calquera destes tres casos:

a) Cando realice actos ou omisións que prexudiquen ou poidan danar ou distorcer os obxectivos e fins da Asociación. O acordo de perda da condición de Socio de pleno dereito será tomado pola Xunta Directiva ou, cando fose admitido pola Asemblea Xeral, o acordo da perda de condición será tomado por este órgano. En calquera caso o acordo será comunicado de forma fidedigna ao Socio, de conformidade cos procedementos de comunicación establecidos con carácter xeral para a Asociación.

b) Ou ben por renuncia voluntaria do mesmo comunicada en debida forma á Xunta Directiva, a través do formulario de solicitude de baixa (ANEXO II), de conformidade cos procedementos aludidos no apartado anterior.

c) Se transcorridos seis meses a Xunta Directiva comproba que o Socio non está a facer uso da súa condición, comunicará esta situación á Asemblea Xeral e convidarase ao Socio a liberar a súa praza para outras persoas que estean interesadas.
CAPÍTULO III. XUNTA DIRECTIVA. CARGOS, FUNCIÓNS E COMUNICACIÓN INTERNA.
Artigo 7. Composición da Xunta Directiva e funcións dos cargos

7.1. A Xunta Directiva da Asociación está composta por Presidente/a, Tesoureiro/a, Secretario/a e Vogal.
7.2. As funcións do/a Presidente/a son:
- Representar legalmente a Asociación perante toda a clase de organismos públicos ou privados.
- Convocar, presidir, moderar e levantar as sesións que se celebren en Asemblea Xeral, as reunións informativas e de actividade e as reunións da Xunta Directiva.

- Ordenar pagamentos e autorizar coa súa asinatura os documentos, actas e correspondencia da Asociación.

- Adoptar calquera medida urxente que o desenvolvemento das actividades da Asociación ou a súa boa marcha aconsellen, sexa conveniente ou necesario; e dará conta posteriormente à Xunta Directiva.
- Coordenar as funcións dos membros da Xunta Directiva, e garantir a comunicación e colaboración constante entre os mesmos, ben como entre a Xunta Directiva e a Asemblea Xeral de Socios.

- Coordenar o plan de actividades anual da Asociación.
- Propor as iniciativas necesarias para dar continuidade aos obxectivos da Asociación.
- Informar a todos os Socios das actividades da Asociación e daquelas alleas que estean relacionadas cos fins da Asociación e que considerar de interese.

7.3. Funcións do/a Tesoureiro/a
- Recadar e custodiar os fondos pertencentes á Asociación.
- Cumprir as ordes de pagamento que expida o presidente.
- Realizar unha comprobación logo de cada pedido do estado de contas da Asociación.
- Informar a Xunta Directiva de calquera incidencia relacionada coa tesouraría da Asociación.
- Redactar e presentar perante a Xunta Directiva e a Asemblea Xeral Ordinaria as contas anuais.
- Estar ao tanto de posíbeis axudas, subvencións ou vías de financiamento para apoiar a actividade da Asociación e comunicalo quer à Xunta Directiva quer à Asemblea Xeral.

- Durante a realización do pedido común, tomar acta de pedido para dar fe do que pide cada Socio (usando o formulario de pedido común elaborado para tal efecto –ANEXO III-); ao final do pedido de cada artigo o/a Tesoureiro/a repetirá os produtos e cantidades por Socio para confirmar formalmente os pedidos. 

- Manter un inventario actualizado de todos os bens materiais da Asociación.

7.4. Funcións do/a Secretario/a
- Ter ao seu cargo os traballos administrativos da Asociación: expedir certificacións, levar os libros da Asociación que sexan legalmente establecidos (actas, contas, etc.) ben como o ficheiro de asociados puntualmente actualizado.
- Custodiar a documentación da Asociación e conservar para tal efecto un duplicado electrónico de cada documento. Cunha periodicidade mensual realizará unha copia de seguridade no computador e outra no disco duro da Asociación.
- Cursar as comunicacións sobre os acordos da Xunta Directiva á Asemblea Xeral de Socios.
- Tomar acta das asembleas xerais por medio de soporte audio, facer unha acta escrita posterior con referencia ao soporte de audio (que contén a integridade de todo o tempo de reunión) e envialas a todos os Socios nun prazo máximo de dous días naturais despois da celebración das mesmas.
- Tomar acta das xuntas directivas e rexistralas nun libro de actas propio para a Xunta Directiva.
- Presentar perante a entidade pública correspondente nos termos que legamente correspondan calquera documento requirido pola Administración.
7.5. Funcións do Vogal
- Substituír provisoriamente a calquera outro dos membros da Xunta Directiva en caso de ausencia ou enfermidade de algún deles.
- Colaborar nas tarefas derivadas do seu cargo e outras que a Xunta Directiva lle solicitar.
Artigo 8. Procedemento de elección e rotación de cargos.

- Todos os Socios de pleno dereito teñen o dereito e o deber de acceder aos cargos da Xunta Directiva e incentivarase para que pasen polos cargos o maior número de Socios diferentes posíbeis.

- Os cargos da Xunta Directiva serán renovados pola maioría cualificada (segundo se define no Artigo 12 da Lei de asociacións, quer dicer a metade máis un dos presentes, frente às maiorías simples doutros acordos que son a maioría de votos afirmativos frente aos negativos das persoas presentes –sen ter en conta neste caso as abstencións-) de Socios de pleno direito cada dous anos, prorrogábeis outros dous se así o decidise a Asemblea.
- Finalizado o período bianual do mandado da Xunta Directiva, terá lugar a Asemblea Xeral Extraordinaria dese ano, onde serán elixidos os novos integrantes da dita Xunta.
A Xunta Directiva saínte acompañará, durante o ano inmediatamente seguinte á finalización do seu mandado,  os integrantes da nova Directiva, responsabilizándose de asesoralos, co fin de facilitar e afianzar a transmisión e integración de coñecementos sobre funcións, procedementos e saber-facer que demanda o cargo.
Artigo 9. Comunicación entre os membros da Xunta Directiva

-Todos os membros da Xunta Directiva manteranse en contacto permanente por correo electrónico, incluíndo en calquera correo vinculante que envíen en nome de AMorangueira copia para cada un dos membros da Xunta Directiva.
Artigo 10. Célula mai

En calquera momento da vida da Asociación AMorangueira os membros fundadores, sempre e cando continúen a ser Socios de pleno dereito, están e estarán disponíbeis para responder as preguntas e dúbidas de cada futura Xunta Directiva. Tamén permanecerán continuamente presentes para apoiar, velar por e defender a esencia xenuína e cualitativa da Asociación, ben como para nutrir e mellorar todo o proxecto criativo e educativo da Asociación. Cando calquera deses membros estime que hai algunha acción ou situación que poida facer perigar o bon-facer e o espírito da Asociación, convocará o resto de Socios fundadores de pleno dereito para debater este asunto e redixirán un informe consultivo que trasladarán ora à Xunta Directiva ora à Asemblea Xeral de Socios, ou ben a ambos os órganos, dependendo das competencias de cada un en relación ao asunto de que se tratar.
CAPÍTULO IV. PEDIDOS. PAGAMENTOS. RECOLLIDA
Artigo 11. Procedemento de pedido

11.1. Todo Socio de pleno dereito poderá efectuar pedidos de

materiais, produtos ou servizos ofertados pola Asociación.

11.2. A Asociación, reunida en Asemblea Xeral,  elixirá, de entre os Socios de pleno dereito que se propuxeren para a tarefa, o/a xestor/a de pedidos, que se encarregará deste cometido durante un período de 5 anos.
11.2.1 Funcións do/a xestor/a de pedidos

- Facer chegar aos Socios toda a relación actualizada de provedores xunto cos seus respectivos catálogos, ben como as ofertas puntuais que estes presenten.

- Coordenar a realización do pedido común.

- Recibir os pedidos individuais dos Socios e agrupalos no pedido xeral

- Facer chegar o pedido xeral da Asociación aos provedores e dar seguimento ao envío e entrega por parte dos mesmos.
- Preparar, etiquetar e separar os pedidos individuais dos Socios no local da Asociación e avisar os mesmos do prazo de recollida.
- Elaborar as contas totais de cada pedido, enviar copia ao Tesoureiro/a e copia das individuais a cada Socio.

- Recoller as incidencias dos pedidos comunicadas polos Socios,  presentar as reclamacións correspondentes a cada provedor, facer seguimento das mesmas e informar tanto ao Socio implicado como á Xunta Directiva da solución acordada co provedor.

- Propor novos provedores, contratar os seus servizos e manter a comunicación con eles.

- Participar co Tesoureiro na revisión de contas posterior a cada pedido. 

11.3. Só se atenderán os pedidos que se realicen conforme ao procedemento de pedido e non se atenderán os pedidos nos seguintes casos:

a) Pedidos recibidos fóra dos prazos establecidos.
b) Pedidos que non estean correctamente realizados, conforme as instruccións facilitadas no procedemento de pedidos.
c) Pedidos de Socios que teñan algún pedido anterior pendente de pagamento. 
d) Calquera outro suposto que a Xunta Directiva considere que poida afectar negativamente á realización do pedido xeral e/ou á boa marcha da Asociación.

11.4. Establécense dous tipos de pedido: o pedido común (reservado a aqueles provedores que ofrecen os seus produtos en formato grande tamaño –pack, grandes cantidades) e o pedido individual (reservado a aqueles provedores que ofrecen os seus produtos en formato individual)

11.5. Os procedementos de pedido están aprobados pola Asemblea Xeral, e son os o seguintes:

11.5.1. Pedido común:

a) Con periodicidade de entre un mes e cuarenta e cinco días, marcada polas reunións de pedido, os Socios reúnense de xeito presencial para a realización do pedido común.

b) Durante a reunión cada un apunta e faise responsábel do que vai pedindo. Para alén diso,  o/a Tesoureiro/a (e en caso de ausencia o/a Vogal) irá tomando acta de pedido para dar fe (no formulario de pedido común –ANEXO III-); ao final do pedido de cada artigo o tesoureiro repetirá os produtos e cantidades por Socio para confirmar formalmente os pedidos. 
c) Unha vez fechado en reunión o pedido común e a partir de cinco días naturais, o xestor/a de pedido fará chegar a cada Socio a relación do seu pedido por provedor xunto coas contas correspondentes.
11.5.2. Pedido individual:

a) Nas reunións para a realización do pedido común, cada Socio comprométese a traer e por en coñecemento de todos se fose necesario (para compartir cantidades, envases de pack, etc.) o seu pedido individual e a envialo nun prazo maximo de 24h despois do día da reunión.
b) Cada Socio enviará por correo electrónico o seu pedido por provedor, indicando código (se tiver), nome completo do produto e número de unidades.
c) Unha vez recibido por correo electrónico o pedido individual e a partir de cinco días naturais, o/a xestor/a de pedidos fará chegar a cada Socio a relación do seu pedido por provedor xunto coas contas correspondentes.
Artigo 12. Pagamento dos pedidos

12.1. O Socio deberá pagar o seu pedido incrementado nun 10% destinado a gastos de xestión, toda vez que o diñeiro das cuotas ten como principal destino o investimento en formación integral de todos os Socios, gastos de útiles e mobiliario que as necesidades e fins da Asociación vaian suxerindo. Todos os pedidos, sen excepción, serán aboados dentro dos prazos establecidos para cada pedido (10 días naturais a contar a partir da confirmación de contas enviadas polo/a xestor/a).
12.2. O pagamento de todos os pedidos realizarase mediante transferencia bancaria da cantidade reflectida nas contas, previamente enviadas polo/a xestor/a e confirmadas por cada Socio.
12.3. En caso de non efectuar o pagamento dos pedidos conforme se establece neste Regulamento de Réxime Interno e dentro dos prazos indicados, o Socio que efectúa o pedido será o único responsábel polos problemas e/ou perdas económicas que puderen surxir.
12.4. O Socio débese asegurar de que no ingreso se faga constar o seu nome, número de Socio e mes de pedido.

12.5. En caso de que un Socio repare en que por calquera motivo o seu ingreso non cumpre os requisitos esixidos por este Regulamento de réxime interno e/ou que non está debidamente identificado, deberá informar de tal feito à Xunta Directiva, que lle indicará o procedemento que debe seguir segundo for o caso.
Artigo 13. Recollida de pedidos

13.1. Todos os pedidos serán distribuídos no local social da Asociación (Artigo1.1 deste Regulamento de réxime interno). Nunca serán entregados a domicilio, fóra o acordo da Asemblea Xeral ou da Xunta Directiva.

13.2. Os pedidos só se poderán recoller nas datas e horarios fixados previamente polo/a xestor/a de pedidos.

13.3. Os pedidos poderán ser recollidos tanto polo Socio que efectúa o pedido, como por calquera familiar ou amigo autorizado polo mesmo.

13.4. Cada Socio collerá (e punteará) unicamente o seu pedido, que será previamente preparado e colocado polo/a xestor/a de pedidos, cunha etiqueta individualizada que facilitará a súa identificación.

13.5. A Asociación non se fai cargo dos problemas e/ou perdas materiais e/ou económicas derivadas do non cumprimento dos prazos de recollida por parte dos Socios.

13.6. O/a xestor/a de pedidos atenderá e cursará todas as reclamacións derivadas de erros nas entregas, falta de calidade ou cantidade contratada cos provedores e fará o posíbel para que o provedor as atenda. Dito isto, e tendo en conta que a maioría dos provedores só admiten reclamacions nun prazo máximo de 48-72 horas, cada Socio enviará as súas reclamaciónso antes posíbel e como máximo nas primeiras 36 horas contadas a partir da chegada do pedido ao local social, a fin de que o/a xestor/a de pedidos poida cursalas con garantía. Expirado este prazo a Asociación non se fai responsábel polas posíbeis incidencias.

13.7. En casos excepcionais, o/a xestor/a de pedidos poderá modificar as datas e/ou horarios de reparto de pedido, avisando de tal circunstancia a todos os Socios implicados.

13.8. O incumprimento reiterado dos prazos ordinarios de recollida de pedidos por parte do Socio, será motivo suficiente para a retirada temporal ou definitiva do dereito do dito Socio a realizar pedidos (para evitar danos ao normal funcionamento da Asociación). Se pasados 20 dias desde a data de recollida o produto fica sen recoller, a Asociación poderá dispor do mesmo, repartíndoo equitativamente entre os Socios na próxima reunión (coa finalidade de evitar a perda do produto ou o abandono do pedido). 
CAPÍTULO V. PROCEDEMENTOS DE PEDIDOS POR PARTE

DA ASOCIACIÓN
Artigo 14. Recepción e recompilación das follas de pedido. Pedido xeral e confirmación de prazos de entrega aos Socios
14.1. O/a xestor/a de pedidos recollerá as follas de pedido que lle fagan chegar os Socios na forma establecida neste Regulamento de réxime interno, sempre que lle sexan remitidas dentro dos prazos establecidos e cumprindo as indicacións requiridas en cada caso.

14.2. Unha vez recibidos os pedidos dos Socios o/a xestor/a de pedidos procederá a agrupalos, confeccionar e enviar o pedido xeral por provedor nun prazo máximo de 48 horas.

14.3. Unha vez enviado o pedido xeral a os provedores o/a xestor/a de pedidos comunicará a todos os Socios a máxima información sobre disponibilidade de stock e prazos de entrega dos seus pedidos (que lle for facilitada polos provedores). Se o provedor comunicase algunha incidencia no servizo (falta de disponibilidade de produtos en stock, dilatación de prazos de entrega por proceso de elaborado, etc.) trasladarase igualmente aos Socios.
Artigo 15. Pedido e pagamento a provedores

15.1. O/a xestor/a de pedidos contactará co provedor correspondente dentro dos prazos fixados previamente entre provedor e Asociación.
15.2. Os pagamentos aos provedores faranse na forma e prazos acordados con cada un deles e sempre se conservará recibo das transaccións, que se transmitirá ao Tesoureiro/a da Asociación quen deberá custodialos por un prazo non inferior a 5 anos.

Artigo 16. Recepción de produtos
16.1. Os provedores deberán entregar os seus produtos no local social da Asociación (Art. 1 deste regulamento de réxime interno).
16.2. As entregas faranse nos prazos prefixados co provedor.
16.3. A Asociación non se fai responsábel dos problemas ou perdas materiais e/ou económicas derivadas do incumprimento dos prazos de entrega por parte do provedor.

16.4. Os incumprimentos reiterados dos prazos de entrega e/ou calidade e/ou cantidade por parte dun provedor será motivo suficiente para a Asociación prescindir dos seus servizos, de forma temporal ou permanente.

Artigo 17. Reparto de pedidos

17.1. O/a  xestor/a de pedidos punteará cada entrega por provedor e repartirá os produtos recibidos en función dos pedidos efectuados, identificando cada bulto cunha etiqueta co nome do Socio.

17.2. O reparto de excedentes e mostras comerciais que chegan nalgúns pedidos realizarase equitativamente entre todos os presentes nas reunións de pedido. 
CAPÍTULO VI. CONTACTO CON NOVOS PROVEDORES
Artigo 18. Criterios de procura de novos provedores

Todos os Socios proporán novos provedores, especialmente a Xunta Directiva e o/a xestor/a de pedidos (a fin de asegurar a actividade da Asociación) e farao segundo os criterios a seguir, e nesa orde:

a) Produtos ecolóxicos ou biolóxicos con selo de organismo oficial ou asociación derecoñecido prestixio, preferentemente procedentes da agricultura biodinámica ou permacultura e provenientes da Galiza.
b) Produtos procedentes de agricultura tradicional con uso de sementes e adubos naturais
c) Provedores que ofrezan boas condicións laborais aos seus empregados e que procuren a prosperidade social e o ben común.
d) Provedores que traballen pola biodiversidade no respeito á Nai Terra

e) Provedores profesionais, que cumpran prazos de entrega, calidade e cantidadeprometida.

f) Pertenza do provedor á Asociación

g) Outros criterios que se fixen mediante acordo da Asemblea Xeral.
Artigo 19. Libro de provedores

O/a xestor/a de pedidos levará un libro electrónico en que figuren todos os datos de contacto, de produtos e de prezos, e a valoración e observacións sobre cada un dos provedores con que se traballe, ben como dos provedores potenciais.
Artigo 20. Aceptación de provedores

20.1. O contacto inicial co provedor pode ser realizado por calquera persoa membro da Asociación.

20.2. A contratación dos servizos dos provedores ben como a comunicación sobre os pedidos será realizada polo/a xestor/a de pedidos, sempre que estes cumpran os criterios fixados no Artigo 18 deste Regulamento de réxime interno.
Artigo 21. Causa de baixa de provedor
A Xunta Directiva poderá tomar a decisión de prescindir dos servizos dun provedor nos seguintes casos:

a) O provedor perda o selo acreditativo de agricultura ecolóxica ou biolóxica.

b) O provedor incumpra os prazos de entrega e/ou calidade e/ou cantidade contratada sen causa xustificada e de forma reiterada.

c) O provedor incumpra os criterios de selección polos que fora contratado.
CAPÍTULO VII GASTOS 
Artigo 22. Gastos xerados pola actividade normal da Asociación.

22.1. Os gastos de formación dos Socios que se consideren necesarios, previa aprobación asemblearia, por exemplo obradoiros de cociña, a adquisición de útiles e mobiliario necesarios para o bo funcionamento da Asociación, así como/ben como os referidos ao consumo de enerxía, teléfono ou outros derivados do mantemento do local social, son considerados gastos da Asociación e sufragaranse co fondo común que se xere da cuota dos Socios.
22.2. Todos estes gastos deberán ser acreditados coa correspondente factura ou recibo e enviados puntualmente ao Tesoureiro/a para a súa tramitación e arquivo.
CAPÍTULO VIII PROCEDEMENTO ASEMBLEARIO
Artigo 23. Reunións e Asembleas

Debido às súas características como grupo de consumo, AMorangueira distingue entre: Asembleas e Reunións.
- Asembleas:


- Xeral Ordinaria: convocada ao menos unha vez ao ano, tal 
e como esixe o Artigo 11.3 da Lei de Asociacións.

- Xeral Extraordinaria: será convocada polo órgano de 
representación (Xunta Directiva),  sendo solicitada previamente por un 
número de asociados non inferior ao dez por cento, para tratar todos aqueles temas que se consideren necesarios.
En ambos os casos, respecto da súa convocatoria, desenvolvemento, número de asistentes, sistemas de adopción de acordos, etc, estarase á orde das esixencias fixadas pola Lei 1/2002 reguladora do Dereito de Asociación e os Estatutos 
Sociais.
- Reunións:


- De pedido: Realizadas para efectuar pedidos de produtos 
de modo común e para presentar a posíbeis novos provedores.
- Informativas e de Actividade: Teñen como finalidade 
manter informados os Socios de diferentes aspectos, 
tales como: relacións con provedores (existentes ou 
novos), actividades, trámites, tarefas, ou outros relacionados con asuntos  que se realizan en e pola Asociación.
Artigo 24. Convocatoria das xuntanzas
Quer a convocatoria de reunión de pedido, informativas e de actividades, quer a das asembleas son comunicadas polo Presidente/a a todos os Socios por correo electrónico cun mínimo de quince días de antelación con respecto á súa celebración e nelas figurarán claramente os datos relativos a data, hora, lugar e teléfonos de contacto.

É obrigatorio para todos os asociados responder esta convocatoria confirmando presenza ou ausencia na mesma nun prazo máximo de 24 horas a partir da súa recepción.

Cando coincida Asemblea Xeral, ou reunión informativa e de actividade, con reunión de pedido, trataranse en primeiro lugar os temas correspondentes à Asemblea, ou á reunión informativa e de actividade, no seu caso, nun único bloque que siga a orde do día, deixando para un segundo bloque a realización do pedido común.
Artigo 25. Protocolo de moderación e funcionamento asembleario
- O/a Presidente/a moderará o desenvolvemento das asembleas, ben como o das reunións informativas e de actividades.
-Todos os Socios poderán intervir pedindo a palabra e respeitando rigorosamente os turnos.

- As reunións cínxense exclusivamente aos temas relacionados cos fins da AMorangueira.

- Todas as propostas e intervencións faranse de boa fe e co fin de facilitar e axilizar os asuntos que se debaten, ben como para contribuír a mellorar a asemblea do día.
Artigo 26. Troca de produtos 

As reunións son un espazo para a troca de produtos e de boas práticas no consumo. Os Socios e Socias teñen a liberdade de trocar excedentes que non conseguen consumir antes da súa caducidade. Tamén están convidados a falar da súa aplicación diaria do consumo sustentábel.
Artigo 27. Elaboración, envío e aprobación das actas
O/a Secretario/a tomará acta gravada das asembleas, reunións informativas e de actividade e fará chegar unha copia escrita do resumo dos temas tratados nas ditas xuntanzas en formato pdf non modificábel aos Socios, nun prazo máximo de dous días naturais computados ao seguinte da Asemblea. 
A acta lerase e aprobarase na Asemblea, e, no seu caso, nas reunións informativas e de actividade, seguintes e será rexistrada no libro de actas (electrónico)

--------, setembro/outubro de 2015
ANEXO I Modelo de solicitude de admisión como Socio
ANEXO II Modelo de solicitude de baixa como Socio
ANEXO III Formulario de pedido común

